
In this article the problems of historical development and ways of formation of legal regulation of mass media are considered.

Сөз бостандығы мен ақпараттарды еркін түрде айырбас жүргізу – қоғамның даму эволюциясының маңызды факторының бірі болып табылады. Азаматтарды, мемлекеттік және қоғамдық құрылымдарды қоршаған орта мен онда болып жатқан оқиғалар жөнінде уақтылы мәліметтермен қамтамасыз ету бұқаралық жүйеде ақпараттық құралдар мен технологияның жетілдіруіне әкеліп соқтырады. Мұндағы негізгі мәнді, бұл процесті реттейтін құқықтық жағынан қамтамасыз етіп кепіл бола алатын тұрақты заң актісін қабылдауды қажет етеді. Ондағы ерекше ролді жеке немесе жария (көпшілік) мекемелері (атап айтқанда ақпараттық агенттіктер, баспа мекемелері, радио, теледидар т.б.) жинап тарататын бұқаралық ақпараттарға арналған.

Қазақстандағы конституциялық құқық, оның ішінде ақпарат пен сөз еркіндігі мәселесі ерекше тарихи сипатқа ие десек қателеспейміз. Өйткені, Қазақстан ұзақ жылдар бойы өзге мемлекеттің құрамына еніп, яғни оның құрамдас бөлігі болып саналды. Соның салдарынан ақпарат пен сөз бостандығы өз тізгініне өзі ие бола алмағаны да түсінікті. Ұлттық юриспруденцияға ең аддымен бөгде елдің ғылымы дәрежесіне көтерілу міндеті тұрды. Міне, сондықтан да ұлттық бұқаралық ақпарат құралдарының ғылыми тұрғыдан дамуы орыс халқының тағдырымен тығыз байланысып жатыр. Әділіне жүгінсек, орыс юриспруденциясы өзінің ықшамдылығымен, кереметтей қарапайымдылығымен конституциялық құқық теориясын сомдап берді. Егеменді Қазақстанға бүгінгі талапқа толық жауап беретіндей бұқаралық ақпарат құралдарын қалыптастыру өзекті мәселе болып отыр.
Тарихқа жүгінсек, қазақ халқы өз алдына ел болып, дербес мемлекет құрғалы бірнеше күрделі заң жинақтарын қабылдаған. Мұндай заң құжаттары туралы сөз болғанда алдымен XVI ғасырдың бірінші ширегіндегі Қасым хан (1511—1520 жж.) дәуірінде қабылданған "Қасым ханның қасқа жолын" жатқызуға болады. XVI ғасырдың аяғында XVII ғасырдың басында "Есім ханның ескі жолы" деп аталатын заңдар жинағын (1548-1628 жж.) билік құрған Есім хан шығарғаны тағы да белгілі. XVII ғасырдың аяғында XVIII ғасырдың басында Тәуке хан тұсыңда (1680 — 1718 жж.) атақты "Жеті жарғы" қабылданды. Бұл құжат аты айтып тұрғандай жеті саланы, атап айтқанда, жер дауын, жесір дауын, құн дауын, бала тәрбиесі мен неке қатынасын, қылмысқа жауапкершілікті, ру аралық дауды, ұлттық қауіпсіздікті қамтамасыз ету мәселесін қамтиды.
Бұл заң құжаттарының бәрі де сол заманның қажеттілігінен дүниеге келгені сөзсіз. Өкінішке орай, мәселенің байыбына бармай тұрып, Қазақстанда құқықтық мәдениет болғанына күмән келтірушілер де кездеседі. Әлі күнге дейін кейбір бұқаралық ақпарат құралдары мен академиялық еңбектерде ұлттық құқықтың кенже қалғанын дәлелдеп бағуға тырысушылық байқалады, тегінде құқықсыз мемлекет болуы мүмкін емес, өйткені, онсыз жария-құқықтықты реттеу мүмкін еместігі түсінікті жәйт.
Кезінде Ресейдің отары болған Қазақстанда арнайы бұқаралық ақпарат құралдарының неліктен болмағанын тәптіштеп айтып жатудың өзі артық болар.
Осы арада мына бір жағдайды айта кеткен жөн, Қазақстан Ресейге отар болуды бастаған, яғни 1731 жылғы 19 ақпанынан-ақ патшалық Ресей қазақтардың құқықтық жүйесіне өзінің заңын енгізуді қолға алды2. Қазақтардың әдет-ғұрып құқықтарын қалайда өзгертуге патша өкіметі жанып салып бақты, сөйтіп орыс мемлекетінің құқық нормалары оның орнын біртіндеп баса берді. Ақырында отаршылдық саясат өз дегенін істеп, айтқанға көндіріп, айдауга жүргізе білді. Дейтұрғанмен қоғамның құқық өмірінің кейбір салаларында орыс заңы мен қазақтардың әдет-ғұрып құқықтары тоғысты. 
Бұқаралық ақпарат құралдарына арналған түрлі нормативтік құқықтық актілерді ізденіп-қарастыру және оны көпқырлы жағынан зерттегеннің өзінде мемлекет пен қоғам арасындағы байланыс заңдылығынан көрініс табады.

Тарихына шолу жасасақ Қазақстан Республикасындағы бұқаралық ақпарат құралдары жөніндегі заңнама өз дамуын «цензуралық құқық» деген атаумен танымал болған. Оның бастамасын сонау ІІ Петр заманындағы шіркеу кітаптарын баспаға беру кезеңінен алды. Біздің білетінімізше, цензура – бұл бұқаралық ақпарат құралдарының хабарларын және материалдарын мемлекеттiк органдармен, лауазымды адамдармен және өзге де ұйымдармен олардың талап ету бойынша немесе өзге де негiздер бойынша хабарлар мен материалдарды не олардың жекелеген бөлiктерiн таратуды шектеу немесе оларға тыйым салу мақсатымен алдын ала келiсу болып табылады емес пе.
Ресей империясының отарлаушылық саясатының нәтижелері бой көрсете бастаған бұл кезеңдерінде, қазактардың әдет құқығы өзінің нақты сипатын, пәрменділігін жоғалта бастаған кезең еді. Бұл кезеңдер ақпарат құралдары мен сөз бостандығы институттарының дамуына айтарлықтай өз ықпалдарын тигізді. Осы негіздемелерді басшылыққа ала отырып, «бұқаралық ақпарат еркіндігі мен сөз еркіндігі» институтының калыптасып дамуын нақты үш кезеңге бөлуге болады екен: бірінші кезең - ақпарат теңдігінің протоқазақтық қоғамдарда құқықтық нормалармен реттелуінің, қорғалуының және шектелуінің пайда болып, қалыптасуы және дамуы (көне замандардан - XV ғасырдың ортасына дейінгі уақыт); екінші кезең - қазақ хандығы дәуірінде «ақпарат бостандығы» институтының сөз еркіндігін реттеуші арнайы құқықтық институт есебінде әдет кұкығы жүйесінің белді құрамдас бөлігіне айналуы және іске асуы кезеңі (XV ғасырдың ортасы - XVIII гасырдың ортасы); үшінші кезең «ақпарат еркіндігі» институтының қазақ қоғамы Ресей империясының кұрамында кірген кездегі іске асу дәуірі (XVIII ғасырдың ортасы - XX ғасырдың басы).
Ақпарат еркіндігі институтының қалыптасып дамуынын бірінші кезеңінде жалпы ақпарат институты құқықтық мәнге ие қағидалар негізінде жүзеге асты. Көшпелі қоғамда қалыптасқан құқыктық сананың реттеушілік күші басым болды. Сондықтан да көпшілік жағдайларда қоғамда қалыптаскан катынастарды, соның ішінде, рухани өмір мәселелерін реттеуде құқықтық санаға арқа сүйеді.
Ал, сөз және ақпарат бостандығы институтының іске асуының келесі кезеңі, яғни ХҮІІІ-ХХ ғасырлар қазақ қоғамының үлкен тарихи кезеңдерімен сабақтасады. Орыс патшалығының отарлау саясаты жүргізіліп жатқан кезеңде, сол саясаттың нәтижелері казақ қоғамының ұлттық құқықтық жүйесіне өз әсерін тигізбей қойған жоқ.
Отарлаушылық құқықтық реформалар қазақтардың әдет құқығының жүзеге асу аясын тарылта бастады. Қоғам өмірінде белең алған қатынастарды реттеуде әдет құқығының кейбір нормалары шектеулерге ұшырады. Ресей империясы саясатының салдары қазақ қоғамындағы сөз теңдігінің іске асуына да өз ықпалын тигізді. Бұл құқықтык институттың іске асуына тигізген ықпалы билер институтының өзіндік шынайылық келбетін жоғалта бастауымен көрініс берді.
Жалпы ақпарат мәселесі КСРО заманында қалай болды? Ақпарат құралдарының адамдарға тигізетін ықпалын ескере келе, әдетте, оның заң шығарушы, атқарушы, сот билігімен қатар қойып, «төртінші өкімет» деп те атағандығын байқауға боладыы. КСРО кезінде ақпарат құралдары тікелей мемлекеттің бақылауында болған. ҚР тәуелсіздік алғаннан кейін шын мәнінде сөз бостандығы беріліп, деморатиялық жүйе қалыптасып, ақпарат құралдарын бұрынғыдай қатаң бақылау үрдістен шығып қалады.  

Бүгінгі таңда Қазақстан Республикасы Конституциясымен бекітіліп, қорғалатын басты бостандықтардың біріне саналатын сөз бостандығы кез келген адамның өз ойын, пікірін ашык білдіру, олардың еркін ақпарат алу мүмкіндігімен түсіндіріледі.
Сайып келгенде, біздің ойымызша, болашақта қазақстандық бұқаралық ақпаратттық білім беру бағдарламасы әдістемелік жағынан да ойластыруды талап ететін болады. Қазақстандық құқықтық білім беру саласын "еуропалық", "англо-американдық" жаққа бұрып қана қоймай, әлемдік тәжірибеге бетбұрыс жасату мәселесін естен шығармаған жөн, дейтұрғанмен конституциямыз бойынша сөз еркіндігі ұлттық құқықтық жүйе басым түсе беруіне мән берілуі керек. Сондықтан да бұқаралық ақпарат құралдарын мемлекеттік тілде жүзеге асыруға көңіл бөлудің орны ерекше сияқты.

